
LIZING OLUVCHI 
KORXONALARDA 
BUXGALTERIYA HISOBINI 
XALQARO STANDARTLAR 
ASOSIDA YURITILISHI

Sadritdinov Baxodir
TDYU Tahririy-nashriyot markazi, 
Tipografiya bo‘limi muhandis-hisobchisi xodimi

Annotatsiya. Ushbu maqolada lizing oluvchi korxonalarda buxgalteriya hisobini xalqaro moliyaviy hisobot standartlari, 
xususan IFRS 16 “Ijara” standarti asosida yuritish masalalari ilmiy-amaliy jihatdan atroflicha tahlil qilingan. Global 
iqtisodiy muhit sharoitida moliyaviy hisobotlarning shaffofligi va taqqoslanishini ta’minlash muhim ahamiyat kasb etib, 
lizing operatsiyalarining balansda to‘g‘ri aks ettirilishi korxonaning real moliyaviy holatini xolis baholash imkonini beradi. 
Maqolada IFRS 16 ning avvalgi IAS 17 standartidan tub farqlari ochib berilib, lizing oluvchilar uchun yagona hisob modeli 
joriy etilishining afzalliklari asoslab berilgan. Tadqiqot jarayonida nazariy va qiyosiy tahlil, normativ-huquqiy hujjatlarni 
o‘rganish hamda amaliy misollar metodlaridan foydalanilgan. Lizing shartnomalarini hisobga olish jarayoni sakkiz 
bosqichda yoritilib, har bir bosqichning mazmuni va buxgalteriya hisobidagi ahamiyati tizimli ravishda ko‘rsatib berilgan. 
Shuningdek, lizing operatsiyalarining schyotlar rejasida aks ettirilishi jadval asosida bayon etilgan. Tadqiqot natijalari 
IFRS 16 ga muvofiq foydalanish huquqi aktivi va lizing majburiyatlarini balansda tan olish moliyaviy hisobotlarning 
ishonchliligini oshirishini, balansdan tashqari majburiyatlarni qisqartirishini hamda investorlar va foydalanuvchilar uchun 
axborot sifatini yaxshilashini tasdiqlaydi. Xulosa qismida milliy buxgalteriya tizimini xalqaro standartlarga uyg‘unlashtirish, 
hisob siyosatini takomillashtirish va lizing hisobini avtomatlashtirish bo‘yicha amaliy takliflar ilgari surilgan.

Kalit soʻzlar: lizing, IFRS 16, buxgalteriya hisobi, lizing oluvchi, foydalanish huquqi aktivi, lizing majburiyati, moliyaviy 
hisobot, xalqaro standartlar, balans, amortizatsiya.

Abstract. This article provides a comprehensive analysis of the theoretical and practical aspects of lease accounting by 
lessee companies in accordance with International Financial Reporting Standards, particularly IFRS 16 “Leases.” In the 
context of a globalized economy, ensuring the transparency and comparability of financial statements is of paramount 
importance, while the proper recognition of lease transactions on the balance sheet enables an objective assessment of 
an entity’s true financial position. The paper highlights the fundamental differences between IFRS 16 and the former IAS 
17 standard and substantiates the advantages of introducing a single accounting model for lessees. The research employs 
methods of theoretical and comparative analysis, review of regulatory and legal documents, and examination of practical 
examples. The lease accounting process is presented through eight sequential stages, each reflecting its accounting 
and economic significance. In addition, a table illustrating the chart of accounts entries for lease transactions is provided. 
The findings confirm that recognizing right-of-use assets and lease liabilities in accordance with IFRS 16 enhances 
the reliability of financial reporting, reduces off-balance-sheet obligations, and improves the quality of information for 
investors and other users. The conclusion offers practical recommendations for harmonizing national accounting systems 
with international standards, improving accounting policies, and automating lease accounting processes.

Key words: leasing, IFRS 16, accounting, lessee, right-of-use asset, lease liability, financial reporting, international 
standards, balance sheet, depreciation.

Аннотация. В статье всесторонне рассматриваются теоретические и практические аспекты ведения бухгалтерского 
учета у предприятий-лизингополучателей в соответствии с международными стандартами финансовой отчетности, 
в частности стандартом IFRS 16 «Аренда». В условиях глобальной экономики особую значимость приобретают 
прозрачность и сопоставимость финансовой отчетности, а корректное отражение лизинговых операций в 
бухгалтерском балансе позволяет объективно оценить реальное финансовое состояние предприятия. В работе 
раскрываются принципиальные отличия IFRS 16 от ранее действовавшего стандарта IAS 17 и обосновываются 
преимущества внедрения единой модели учета для лизингополучателей. В ходе исследования использованы 
методы теоретического и сравнительного анализа, изучение нормативно-правовых документов, а также анализ 
практических примеров. Процесс учета лизинговых договоров представлен в виде восьми последовательных 
этапов с подробным раскрытием их экономического содержания и учетного значения. Кроме того, приведена 
таблица корреспонденции счетов бухгалтерского учета по лизинговым операциям. Результаты исследования 
подтверждают, что признание актива в форме права пользования и обязательства по лизингу в соответствии с IFRS 
16 способствует повышению достоверности финансовой отчетности, сокращению внебалансовых обязательств и 
улучшению качества информации для инвесторов и пользователей отчетности. В заключении сформулированы 
практические рекомендации по гармонизации национальной системы бухгалтерского учета с международными 
стандартами, совершенствованию учетной политики и автоматизации учета лизинговых операций.

Ключевые слова: лизинг, IFRS 16, бухгалтерский учет, лизингополучатель, актив права пользования, лизинговое 
обязательство, финансовая отчетность, международные стандарты, баланс, амортизация.

K I R I S H
So‘nggi yillarda jahon mamlakatlarida global iqtisodiy muhitning rivojlanishi sharoitida korxonalar 

faoliyatining samaradorligi hamda shaffof moliyaviy axborot taqdim etilishi alohida ahamiyat kasb etmoqda. 
Xalqaro moliyaviy hisobot standartlari (IFRS) korxonalar moliyaviy hisobotlarining taqqoslanishini ta’minlash 
va investorlarni ishonchli moliyaviy axborot bilan ta’minlashda muhim vosita hisoblanadi. Ayniqsa, lizing 
operatsiyalarining korxonalar balansida to‘g‘ri va to‘liq aks ettirilishi dolzarb masalalardan biri sanaladi.

2019-yilda joriy etilgan IFRS 16 “Leases” standarti avvalgi IAS 17 talablariga nisbatan sezilarli o‘zgarishlarni 
nazarda tutib, ijaraga oluvchi korxonalardan foydalanilayotgan aktivlar hamda ular bilan bog‘liq majburiyatlarni 
balansda tan olishni talab etadi. Mazkur yondashuv korxonalarning moliyaviy ko‘rsatkichlarini yanada aniq, 
xolis va shaffof aks ettirishga xizmat qiladi hamda moliyaviy tahlil sifati oshishiga ijobiy ta’sir ko‘rsatadi.

M A V Z U G A  O I D  A D A B I Y O T L A R  S H A R H I
Ilmiy adabiyotlar tahlili shuni ko‘rsatadiki, lizing buxgalteriya hisobi korxonaning moliyaviy holatini to‘liq 

va ishonchli ifodalashda muhim o‘rin tutadi. M. Yusupova [1] tomonidan olib borilgan tadqiqotlarda IFRS 
16 talablari asosida lizing oluvchilar (lesseelar) uchun yagona hisob modeli joriy etilgani hamda ushbu 
jarayonda “foydalanish huquqi aktivi” va “lizing majburiyati”ni tan olish zarurligi asoslab berilgan. Ko‘plab ilmiy 
tadqiqotlarda IFRS 16 ning moliyaviy hisobot ko‘rsatkichlariga ta’siri chuqur tahlil qilinib, mazkur standartning 
joriy etilishi aktivlar va majburiyatlar tarkibining aniqlashuvi, shuningdek EBITDA va boshqa muhim moliyaviy 
ko‘rsatkichlarning yanada shaffof shakllanishiga xizmat qilishi ta’kidlanadi.

Milliy ilmiy adabiyotlarda ham moliyaviy lizing operatsiyalarining buxgalteriya hisobida aks ettirilishi 
bo‘yicha turli yondashuvlar keng yoritilgan bo‘lib, ular asosan korxonalar amaliyoti uchun uslubiy va metodik 
qo‘llanma vazifasini bajaradi. Shu bilan birga, mazkur iqtisodiy munosabatlar mamlakatimizda O‘zbekiston 
Respublikasining 1999-yil14-apreldagi 756-I-son “Lizing to‘g‘risida”gi Qonuni1 [2] asosida huquqiy jihatdan 
tartibga solinadi.

T A D Q I Q O T  M E T O D O L O G I YA S I
Ushbu maqolada nazariy va qiyosiy tahlil, normativ-huquqiy hujjatlarni o‘rganish hamda empirik misollarni 

tahlil qilish metodlaridan foydalanildi. Tadqiqot jarayonida tizimli va funksional yondashuv asosida lizing 
munosabatlarining buxgalteriya hisobida aks ettirilish xususiyatlari o‘rganildi.

Tahlil davomida xalqaro moliyaviy hisobot standartlari, xususan IFRS 16 talablari milliy buxgalteriya 
amaliyoti bilan qiyoslandi. Shuningdek, lizing operatsiyalarining moliyaviy hisobot ko‘rsatkichlariga ta’siri amaliy 
misollar asosida baholanib, olingan natijalar ilmiy jihatdan umumlashtirildi.

1	  Oʻzbekiston Respublikasining Qonuni, 14.04.1999 yildagi 756-I-son https://test.lex.uz/en/docs/-85259?ONDATE=21.04.2021 

T A H L I L  V A  N A T I J A L A R
Lizing shartnomalarini hisobga olishni takomillashtirish buxgalteriya hisobini standartlashtirish, 

avtomatlashtirilgan axborot tizimlarini joriy etish hamda lizingning muayyan turlari (moliyaviy, operatsion va 
sotish–sotib olish) bo‘yicha aniq buxgalteriya siyosatini ishlab chiqishni o‘z ichiga oladi. Shuningdek, mazkur 
jarayon moliyaviy hisobotlarning shaffofligini oshirish, ularning IFRS va RAS talablariga muvofiqligini ta’minlash, 
balans (aktivlar va passivlar) hamda foyda va zararlar to‘g‘risidagi hisobot ko‘rsatkichlarini aniqlashtirishga 
xizmat qiladi. Asosiy e’tibor shartnomaviy xususiyatlar va qonunchilik talablarini hisobga olgan holda aktivlar, 
majburiyatlar, amortizatsiya hamda lizing to‘lovlarini to‘g‘ri va o‘z vaqtida tan olishga qaratiladi.

Lizing muomalalarining moliyaviy hujjatlarini tayyorlash va amalga oshirish jarayonini sakkizta ketma-ket 
bosqich asosida o‘rganish mumkin.

Birinchi bosqichda transport korxonalari tomonidan belgilangan shakldagi talabnoma rasmiylashtiriladi. 
Unda xo‘jalik yurituvchi subyektning lizing oluvchi bilan lizing munosabatlarini boshlashdan ko‘zlangan maqsad 
aks ettiriladi. Talabnomada transport korxonasining tashkiliy-huquqiy shakli, lizing obyektining qiymati, uskunalar 
yetkazib beruvchi to‘g‘risidagi ma’lumotlar, shuningdek, potensial qarz oluvchining lizing operatsiyalarini amalga 
oshirish uchun zarur moliyaviy va tashkiliy resurslarga egaligi haqida batafsil axborot keltiriladi.

Ikkinchi bosqichda transport korxonasi talabnoma bilan bir qatorda zarur hujjatlar to‘plamini taqdim etadi. 
Ushbu hujjatlar tarkibiga mahalliy hokimiyat huzuridagi tadbirkorlik subyektlarini ro‘yxatga olish organlari 
tomonidan tasdiqlangan ta’sis hujjatlari, soliq inspeksiyasi tomonidan tasdiqlangan so‘nggi ikki yil uchun 
buxgalteriya balanslari, texnik-iqtisodiy asoslash (TIA), biznes-reja yoki lizing loyihasining o‘zini o‘zi qoplashini 
tasdiqlovchi moliyaviy hisob-kitoblar kiradi.

Uchinchi bosqichda korxona rahbari tomonidan lizing loyihasini ko‘rib chiqish uchun mas’ul shaxs buyruq 
asosida tayinlanadi. Mazkur bosqichda lizing loyihasining yakuniy iqtisodiy tahlili amalga oshiriladi, potensial 
qarz oluvchining moliyaviy holati baholanadi, taqdim etilgan hujjatlar huquqiy ekspertizadan o‘tkaziladi hamda 
lizing obyektining qiymati bo‘yicha qiyosiy tahlil bajariladi.

To‘rtinchi bosqichda lizing sotuvchi, lizing oluvchi va transport korxonasi o‘rtasida lizing shartnomasi 
tuziladi. Ushbu shartnoma tomonlar o‘rtasidagi huquqiy va iqtisodiy munosabatlarni tartibga soluvchi asosiy 
hujjat hisoblanadi. Shartnomada lizing obyektidan foydalanish va uni saqlash shartlari, lizing to‘lovlarini amalga 
oshirish muddatlari, ularni muddatidan ilgari to‘lash shartlari, shuningdek, lizing obyektiga oid risklarning 
transport korxonasiga o‘tish shartlari belgilab qo‘yiladi. Lizing shartnomasiga ilova sifatida obyekt to‘g‘risidagi 
ma’lumotlar va lizing to‘lovlari jadvali kiritiladi.

Beshinchi bosqichda lizing oluvchi uskunalar yetkazib beruvchi bilan oldi-sotdi shartnomasini tuzadi. 
Yetkazib beruvchi transport korxonasi tomonidan taqdim etilgan takliflar asosida lizing oluvchi tomonidan 
tanlanadi. Oldi-sotdi shartnomasida mol-mulkning aynan lizingga berish maqsadida sotib olinishi alohida 
band bilan mustahkamlanadi. Keyinchalik mol-mulk sifati, butligi va yetkazib berish muddatlariga oid da’volar 
bevosita yetkazib beruvchiga yo‘naltiriladi.

Oltinchi bosqichda mol-mulk qiymati to‘liq to‘langach, lizing obyekti mahsulot yetkazib beruvchi tomonidan 
transport korxonasiga topshiriladi. Qabul qilish-topshirish jarayonida lizing oluvchi, transport korxonasi va 
yetkazib beruvchi ishtirok etadi. Mazkur paytdan boshlab lizing muddati hisobga olinadi hamda lizing loyihasi 
ustidan monitoring tizimi yo‘lga qo‘yiladi. Monitoring lizing obyektidan samarali foydalanish va to‘lovlarning o‘z 
vaqtida amalga oshirilishini nazorat qilishga qaratiladi.

Yettinchi bosqichda lizing obyekti foydalanishga qabul qilingandan so‘ng transport korxonasi lizing 
to‘lovlarini amalga oshirishni boshlaydi. Ushbu to‘lovlar tarkibiga lizing obyektining qiymatini qoplash, lizing 
beruvchining marjasi hamda operatsiyani amalga oshirish jarayonida yuzaga kelgan boshqa xarajatlar kiradi.

Sakkizinchi bosqichda lizing muddati yakunlangach va transport korxonasi shartnoma doirasidagi 
barcha majburiyatlarni to‘liq bajargach, lizing obyekti transport korxonasining mulkiga o‘tkaziladi. Shu bilan 
lizing operatsiyasi yakunlangan hisoblanadi hamda qarzdorlik mavjud emasligini tasdiqlovchi hujjatlar 
rasmiylashtiriladi (1-jadval).

1-jadval. Lizing operatsiyalar hisobi bilan bog‘liq operatsiyalarni buxgalteriya hisobi schyotlar rejasida aks ettirish

Xo‘jalik operatsiyalarini mazmuni
Schyotlar korrespondensiyasi
Debet Kredit

Lizing oluvchi korxonada asosiy vositalarning joriy lizingining hisobi: 4820
5110

9350
4820

Lizingdagi asosiy vositalarlarga eskirishi xisoblandi. 9430 0220
0299

Lizing tulovining kelgusi ikki oyga tegishli bulgan summalari kelib tushdi 5110 6230

Lizing oluvchi korxona korxonada joriy lizingning buxgalteriya hisobi 001
2010 6910

Lizing tulovi utkazildi 6910 5110
Lizingga olingan asosiy vositani pudrat usulida tiklanishi uchun tulov 2010 6010
Pudratchiga tiklash ishlari uchun tulov utkazildi 6010 5110

Yuqoridagilardan kelib chiqqan holda, transport korxonalarida lizing asosida olinayotgan obyektlar 
buxgalteriya hisobida yagona 0310 – «Uzoq muddatli ijara shartnomasi bo‘yicha olingan asosiy vositalar» 
schyotida hisobga olinadi. Mazkur yondashuv lizing operatsiyalarini markazlashgan holda nazorat qilish, 
ularning hisobini tizimlashtirish va moliyaviy axborotning aniqligini ta’minlash imkonini beradi. Shu bilan birga, 
lizing muomalalarini yanada samarali tashkil etish hamda boshqaruv ehtiyojlarini qondirish maqsadida asosiy 
vositalarning turlari bo‘yicha alohida subschyotlar ochish maqsadga muvofiq hisoblanadi. Ushbu subschyotlar 
orqali korxona o‘z balansida mavjud bo‘lgan lizing obyektlarining turi, qiymati va hajmi to‘g‘risida batafsil va 
ishonchli axborot olish imkoniyatiga ega bo‘ladi.

Hozirgi kunda Rossiya, Qozog‘iston va boshqa rivojlanayotgan bozorlar ta’siri ostida lizing munosabatlari 
an’anaviy uch tomonlama modeldan bosqichma-bosqich voz kechib, yanada murakkab, ko‘p qirrali va ko‘p 
bosqichli shakllarga o‘tmoqda. Bunday sharoitda lizing munosabatlarining bevosita ishtirokchilari sifatida 
lizing beruvchi, lizing oluvchi va yetkazib beruvchi bilan bir qatorda, bilvosita ishtirokchilar – banklar, trast 
kompaniyalari, tranzaksiyalarni moliyalashtiruvchi tashkilotlar, sug‘urta kompaniyalari, brokerlik, vositachilik 
hamda konsalting firmalari ham faol ishtirok etmoqda. Bu holat lizing munosabatlarining institutsional jihatdan 
takomillashib borayotganini va ularning iqtisodiy ahamiyati ortib borayotganini ko‘rsatadi.

Lizing munosabatlarining ma’lum bir turini to‘g‘ri tanlash va qo‘llash orqali ijaraga olingan aktivning 
boshlang‘ich qiymatini shakllantirish, uni topshirish, qaytarish va sotib olish bilan bog‘liq operatsiyalarni hisobga 
olish, ijara to‘lovlarini tan olish, aktivning foydali foydalanish muddati hamda ishga tushirish sanasini belgilash, 
amortizatsiya usulini aniqlash, sotib olish qiymatini hisoblash, tomonlar o‘rtasidagi debitorlik va kreditorlik 
qarzlarini aks ettirish, ajralmas yaxshilanishlarni hisobga olish, shuningdek lizing bitimi jarayonida yuzaga 
kelgan xarajatlarni lizing beruvchi va lizing oluvchi o‘rtasida oqilona taqsimlash imkoniyati yaratiladi. Natijada 
lizing xizmatlaridan olingan daromadlarni aniq belgilash va lizing obyektlarini moliyaviy hisobotlarda to‘g‘ri aks 
ettirishga erishiladi.

Tadqiqotlar shuni ko‘rsatadiki, lizing oluvchilarning buxgalteriya hisobi qoidalarida mavjud nomuvofiqliklarni 
bartaraf etish va yagona tizimli yondashuvni joriy etish maqsadida buxgalteriya hisobi qonunchiligini 
takomillashtirish dolzarb hisoblanadi. Lizing xizmatlari bozorining rivojlanishi, pul oqimlarini optimallashtirishga 
qaratilgan murakkab moliyaviy sxemalarning kengayishi lizing operatsiyalari bo‘yicha hisob yuritish 
mexanizmlarini yanada puxta va samarali qilishni talab etadi. Shu nuqtayi nazardan, analitik maqsadlar 
uchun ishlab chiqilgan buxgalteriya hisobi sxemasi lizing aktivlarining harakati, shuningdek lizing shartnomasi 
tomonlari o‘rtasidagi hisob-kitoblar holatini doimiy va batafsil nazorat qilish imkonini beradi. Ayniqsa, lizing 
aktivi va lizing majburiyatlarini moliyaviy hisobotlarda to‘g‘ri baholash lizing oluvchining moliyaviy holatini xolis 
aks ettirish, faoliyat natijalarini tahlil qilish va asoslangan boshqaruv qarorlarini qabul qilishda muhim ahamiyat 
kasb etadi.

Xalqaro moliyaviy hisobot standartlari, xususan IFRS 16 talablariga muvofiq, lizing oluvchi korxona lizing 
shartnomasi boshlangan paytda foydalanish huquqi aktivini va lizing majburiyatini tan oladi. Foydalanish 
huquqi aktivi dastlab lizing majburiyatining boshlang‘ich qiymati, to‘g‘ridan-to‘g‘ri dastlabki xarajatlar hamda 
demontaj va tiklash bilan bog‘liq xarajatlarni o‘z ichiga olgan holda baholanadi. Keyingi hisobot davrlarida 
mazkur aktiv amortizatsiyalanadi, lizing majburiyati bo‘yicha esa foiz xarajatlari hisoblab boriladi. IFRS 16 ning 
eng muhim va tub farqi shundaki, u lizing oluvchilar uchun yagona hisob modelini belgilaydi. Agar avvalgi IAS 
17 standartida lizing operatsiyalari operatsion va moliyaviy lizingga ajratilgan bo‘lsa, IFRS 16 ga ko‘ra deyarli 
barcha lizing shartnomalari balansda tan olinadi. Natijada balansdan tashqari majburiyatlar sezilarli darajada 
qisqarib, moliyaviy hisobotlarning shaffofligi va ishonchliligi yanada oshadi.

X U L O S A  V A  T A K L I F L A R
IFRS 16 ning o‘ziga xos jihatlari lizing hisobi sohasida muhim sifat o‘zgarishlarini yuzaga keltirdi hamda 

mazkur yo‘nalishda yangi yondashuvlarning shakllanishiga zamin yaratdi. Ushbu standart lizing oluvchi 
korxonalarda moliyaviy holatni yanada real, to‘liq va shaffof aks ettirishga xizmat qilib, moliyaviy hisobotlarning 
ishonchliligini oshiradi. Mazkur yondashuv hisob yuritish jarayonida ayrim metodologik va texnik murakkabliklarni 
talab etishiga qaramay, amaliyotda u moliyaviy boshqaruv sifatini yaxshilash, axborot ochiqligini kengaytirish va 
uzoq muddatda investorlar ishonchini mustahkamlashga ijobiy ta’sir ko‘rsatadi.

Tadqiqot natijalari shuni tasdiqlaydiki, lizing oluvchi korxonalarda buxgalteriya hisobini xalqaro moliyaviy 
hisobot standartlari, xususan IFRS 16 talablari asosida yuritish moliyaviy hisobotlarning shaffofligi va 
taqqoslanishini sezilarli darajada oshiradi. Lizing obyektlarini balansda tan olish orqali korxonaning real moliyaviy 
holati, majburiyatlari va moliyaviy risklari yanada to‘liq va xolis tarzda namoyon bo‘ladi. Shu munosabat bilan, 
korxonalarda IFRS 16 talablariga mos hisob siyosatini ishlab chiqish va uni amaliyotga joriy etish, buxgalterlar 
hamda moliyaviy menejerlar uchun xalqaro standartlar bo‘yicha malaka oshirish dasturlarini kengaytirish, 
milliy buxgalteriya standartlarini xalqaro me’yorlarga bosqichma-bosqich uyg‘unlashtirish hamda lizing hisobi 
jarayonlarini avtomatlashtirish orqali moliyaviy axborotning aniqligi va tezkorligini oshirish maqsadga muvofiq 
hisoblanadi.

